
			INTRODUCIÓN


			As manifestacións de fe en Galicia teñen unha extraordinaria relevancia, que se fai visible desde as grandiosas igrexas catedrais ata as máis sinxeliñas ermidas, os estreitos oratorios, os petos das almiñas en pena ou os cruceiros e cruces que presiden lugares, pontes e camiños. Vellos, moito máis vellos do que moitas veces pensamos, son certos costumes e devocións ao redor dalgún monumento relixioso e do culto que alí se celebra, como ocorre, por exemplo, coa exposición permanente na catedral de Lugo. Mais a relixiosidade ten as grandes manifestacións colectivas que co nome de festas e romarías se celebran dentro e fóra do santuario. Os camiños da terra galega senten cada ano o paso un tanto inquedo e o agudo troupelear dos romeiros, que fan, ao mellor, varias leguas para cumprir unha oferta ou rezar unha pregaria ao santiño que na illada ermida ten o seu día de festa.


			Queremos tamén tratar de valorar todo canto teñen de positivo as romarías, a emoción sincera do recoñecemento da mediación do santo, a viaxe para agradecer a recuperación da saúde perdida, como sinala a cantiga:


			Teño que ir a Santa Minia


			teño de ir á Escravitude;


			teño de ir a dárlle-las gracias


			que me deron a saúde.


			Son moitas veces resaltados con demasía os aspectos pexorativos ou os que sen razón se estima que son costumes fóra do uso, como por exemplo as comidas campestres, que se comentan como algo desorbitado e pantagruélico, fixando nos manteis o centro fundamental da romaxe, cando en realidade non se trata máis que dun acto agradable, coa ledicia de cumprir a promesa feita en horas de moi grandes inquietudes. A visita ao santo é unha expresión sincera do pensamento da persoa e unha maneira de alcanzar un límite óptimo de posibilidades, que unha vez conseguidas, hai que rematar cun acto de agradecemento.


			Con tales ideas, tentamos ir de romaría en romaría, coa certeza de que en todas se obrou o prodixio, quizais moitos máis dos que se xuntan nos relatorios. Ben poucos serán os que non teñan moito que agradecer ao santiño, porque todos os días se obra en nós un milagre, aínda que o pasemos un pouco por alto. Pagamos agora a romaría percorrendo camiños e carreiros, e fagámolo como unha pequena retribución por canto lle debemos á Providencia.


		




		

			I 
A CORUÑA


		




		

			1 
SANTIAGO


			Na cidade de Santiago de Compostela ten lugar a festa do Santo Patrón o día 25 de xullo. Comezamos este traballo precisamente pola romaría da capital, onde se festexa o evanxelizador de Galicia.


			Santiago foi fillo de Zebedeo e da súa muller Salomé. Era mariñeiro de profesión, nauta, o que parece que pode significar ao equivalente a patrón de cabotaxe, porque seus pais tiñan máis dunha embarcación. Non só coñecía o mar de Galilea ou de Tiberíades, senón que tamén debía coñecer o Judaeum Mare, ou mar dos Xudeus, que era o das costas de Fenicia, parte do Mare Magnum.


			O coñecemento do mar dáballe tamén trato con mariñeiros doutros países, dos habitantes do cabo do mundo, verba tentadora no seu momento para un apóstolo que recibe ordes do Mestre de ir deica os confíns da terra, ao Fisterra de sempre. Eran coñecidas desde moi antigo as rutas mariñas do cobre e do estaño. Por elas navegaron xentes de todas as ribeiras, e desde a crise dos fenicios outros pobos navegantes sostiveron o comercio entre as costas occidentais de Europa e as do Mediterráneo oriental. Esa sería a ruta do Apóstolo, feita con mariñeiros de portos galegos que tiñan como punto de descarga Padrón. Son interesantes as lendas que refiren viaxes e lugares de predicación de Santiago, case sempre relacionados con fontes, pedras e bosques, que posiblemente tiveron cultos especiais e con restos que chegan aos nosos días. Tamén cos camiños romanos, moitos deles vías de segunda orde, usadas para carrexar o mineral ao porto.


			A tradición conta a partida por Zaragoza, que era o camiño mellor de entón. Quizais unha viaxe tristeira, que o levou á súa terra, onde logo foi axustizado. San Xerome fala de que os apóstolos mostraron sempre desexos de seren enterrados onde predicaran a súa doutrina. Un morto da categoría de Santiago, pola razón de que canto máis lonxe repousase o seu corpo máis tranquilos quedaban os que o mataran, non era difícil que fose para outras terras. A tradición segue contando esa derradeira viaxe, que volve rematar en Padrón, e na igrexa padronesa pode verse a pedra á cal din foi amarrada a barca que traía no medio da carga o corpo sen vida de Santiago. A pedra era a que servía para amarrar os barcos e estaba dedicada a Xúpiter, a fin de que o seu poder defendese os navegantes de todos os perigos. Poden verse as arestas mortas polas cordas das embarcacións que atracaban no porto padronés, porto ben recoñecido nos foros, nos viaxeiros e nas relacións aduaneiras. Perdido o porto do Sar, foise para o Ulla.


			É interesante o relatorio dos feitos que tiveron lugar no enterro no cemiterio romano de Libredón. Era unha sepultura importante. ¿Acaso do personaxe coñecido co nome de Raíña Lupa? Os pobos que invadiron Galicia crearon nos veciños de Libredón novas preocupacións e foi abandonado pouco a pouco o cemiterio, pero non desapareceu o poboamento. Arruinouse o pequeno oratorio, pero non se esqueceu o seu contido, e, dun xeito popular, as xentes devotas acendían candeas na súa beira e en certas festas cantarían unha salmodia. Deberon aumentar os feitos ao redor das ruínas. Nos comezos do século IX, o encargado de dirixir as oracións na igrexa de San Fiz de Solovio, xunto con persoas de “grande autoridade”, expresión que demostra que había bastantes no lugar, foron a Iria e comunicaron ao bispo Teodomiro os feitos que tiñan lugar nos silveiros do bosque que medrara, facéndose moi espeso, sobre o vello cemiterio. Contaron “que vían gran lume de candeas arder de noite e de día”, polo cal o bispo acudiu ao lugar e “por si mesmo viu as ditas candeas luminarias e oíu os ditos cantares anxelicais”. Viu o que vían todos. Non era un misterio, o misterio estaba detrás. A Crónica de Santa María de Iria conta, non inventa. A imaxinación das xentes fará logo subir as luces ata convertelas en estrelas.


			O bispo Teodomiro recibiu información, viu as lumieiras, meteuse na “espesidume” do bosque e descubriu o enterramento. Foille alí revelado, polos que acendían candeas e cantaban no lugar, que alí estaba enterrado o Apóstolo Santiago. As xentes non se esqueceran do sartego e dos que estaban gardados nel. O seu descubrimento foi comunicado ao monarca Afonso II polo mesmo bispo, e o rei veu en peregrinación visitar o enterramento de Santiago. Teodomiro non marchou do lugar e comezaron as obras da igrexa e da cidade.


			O 28 de outono de ano 847 morre o bispo Teodomiro, o primeiro bispo de Compostela, que por uns anos aínda seguiu unida a Iria. A lauda do bispo, descuberta nas escavacións da catedral, pode verse diante da capela das Reliquias e de San Fernando, testemuño fidelísimo dun feito transcendente.


			Desde aquela data, as xentes viñeron ao santuario apostólico, que foi sufrindo transformacións ata a época presente. En primeiro lugar, no verdadeiro comezo, temos o castro, como lugar organizado. Despois vén a romanización, importante aquí por ser cruzamento de camiños. No lugar romanizado entérrase o corpo do Apóstolo. Era desde aquela, e quizais antes, un cemiterio. Aquí fíxase a hipótese do nome, de Compositum, que podería evolucionar a Compostela, hipótese que tivo valiosos defensores, entre os que quero lembrar a Amor Ruibal.


			Ao redor da sepultura farían os discípulos unha casiña de paredes lisas para protexer o enterramento, que era o que aos cristiáns interesaba. Caeron as paredes, naceron as silvas e os carballos, e no medio da “espesidume”, a lembranza perenne do enterramento e de quen estaba alí enterrado. Afonso II, o primeiro rei peregrino, fixo as súas doazóns e, xunto co bispo, puido erguerse unha igrexa dunha nave, na cabeceira da cal quedaba o sartego.


			Foi preciso facer outra igrexa para poder acoller as xentes que viñan visitar a sepultura. O rei Afonso III, xunto co bispo Sisnando I, construíron outra, de tres naves e tres ousos, con materiais nobres, consagrada no derradeiro ano do século IX, exactamente no mes de maio do ano 899. A razzia de Almanzor arrasou igrexa e cidade. Unha vella pía bautismal, que durante moitos anos estivo cerca da porta das Praterías, tiña a lenda de que na súa auga bebera o cabalo do caudillo mouro e que, a seguido de beber, estoupara. Tamén ten aínda corpo a lenda de que Almanzor atopou gardando a tumba a san Pedro de Mezonzo, sen que lle fixese mal ningún. Reconstruída a igrexa, visitada cada día por maior número de peregrinos, o bispo Diego Peláez e o rei Afonso VI puxeron en marcha a construción da gran catedral románica, no ano 1075, segundo algúns, e 1078 para outros. Corresponde o seu desenvolvemento ao prelado sucesor de Diego Peláez, o que foi primeiro arcebispo da sé compostelá, don Diego Xelmírez, a personalidade do cal queda sintetizada nos seguintes versos de Ricardo Carballo Calero:


			¿Foi home de unha peza? Foi galego.


			Como de moitas pezas e armadura


			a súa i-alma se compuña, dura;


			castelo e catedral, señor e crego.


			A igrexa é de planta de cruz latina de grandes dimensións: 97 metros o brazo maior, do nacente ao poñente; e 65, de norte a mediodía, o brazo do cruceiro. Os dous, de tres naves que se xuntan para dar a volta ao redor da capela maior, formando a carola.


			As portas son de moi diferentes datas. A máis antiga é a das Praterías, románica, coa data fundacional gravada no tranqueiro do portal da esquerda. Conserva curiosas escenas, que foron sempre lección para quen as mira. Pero a máis fermosa foi a do norte, chamada do Paraíso, aínda que, como ameazaba ruína, foi abatida, erguéndose despois a neoclásica. Na praza da Quintana están o Pórtico Real e a Porta Santa, decorada esta con figuras que proceden do antigo coro, obra do mestre Mateo, e rematada polas estatuas do Apóstolo e dos seus discípulos, Teodoro e Atanasio, obra do escultor Pedro do Campo. A porta Santa, ou dos Perdóns, ábrese nos anos en que é domingo o día 25 de xullo, día de Santiago. Estes anos gardan as seguintes distancias: seis, cinco, seis, once. O día 31 de Nadal, se cadra ser vixilia de Ano Santo, ábrese a porta pola tarde cunha solemne cerimonia. As xentes recollen pedazos de cachotes do improvisado muro, que se esboroa ao terceiro golpe do martelo que usa o prelado, que é de prata e pasa á propiedade do mestre de cerimonias. Queda aberta todo o Ano Santo e cérrase no remate do mes de Nadal. Aínda hai outra porta no muro, despois de subir as escaleiras, que nunca se abre. E, finalmente, a porta do Obradoiro, coa engaioladora fachada barroca que comezou Pena de Toro coa torre das Campás, e que seguiu Fernando de Casas Novoa levantando a torre da Carraca e o espello central. É unha das mellores obras da arte barroca, xunto coa torre do reloxo, esta última da autoría do mestre Domingo de Andrade.


			Os romeiros, cando van en peregrinación, acceden ao templo pola porta do Obradoiro, por onde fan tamén a súa entrada os prelados da diocese. Leva á igrexa unha artística escaleira, que permite salvar os desniveis do terreo. Pasada a porta, xorde a marabilla da arte románica, quizais a derradeira obra do románico e a primeira do gótico: o Pórtico da Gloria, obra do mestre Mateo, que deu o sorriso por primeira vez aos rostros románicos, dotando dun realismo profundo a máis alta simboloxía das Portas do Ceo. Son tres arcos que se corresponden coas naves. O central está dividido por un parteluz, porque así está dividido tamén o mundo: antes e despois de Cristo. O parteluz busca a raíz no paraíso co home feliz, Adán, que sen medo abraza os leóns, e de alí xorde máis alta a árbore de Xesé, onde as xentes apoian os cinco dedos e rezan. Alí está a Virxe e, no capitel, a Santísima Trindade. Aquí apóiase o apóstolo riseiro, case rindo, recollendo agora o froito da misteriosa luz que el deu a coñecer. Na parte esquerda están os profetas, pero o lintel apóiase en Moisés, o gran lexislador; e na banda da dereita, os apóstolos, coa lumieira apoiada en san Pedro. Queda o mundo nas dúas parcelas. Na parte superior, Cristo, que apoiando os pés no capitel das tentacións mostra as súas feridas e constitúe un todo na idea filosófica. Moi cerca, os encargados de testificar os seus feitos, os evanxelistas; en primeiro plano e seguidos, os atributos da Paixón, despois a Gloria, e os Vellos da Apocalipse probando a nota instrumental, atentos a unha misteriosa voz. Nos arcos laterais, mundos diferentes, que tamén chegarán á mansión celestial. De xeonllos, mirando para o altar da capela maior, o mestre Mateo, que segundo di o letreiro do lintel, dirixiu a obra desde os alicerces. As xentes canonizaron esta escultura co nome do Santo dos Croques, porque na súa rizada cabeza dan as xentes lixeiros golpes para adquiriren ciencia e virtude.


			Así falou Rosalía:


			Xa que aí quedaches homildemente


			arrodillado, falaime de eso.


			Mais co eses vosos cabelos rizos


			Santo dos Croques, colás… i eu rezo.


			No brazo maior que se vai seguindo, atópanse, á dereita, a capela das Reliquias e a de San Fernando, agora gardadora do tesouro. Pola esquerda, a capela do Cristo de Burgos e a da Comuñón. Nos lados da porta da Acibechería, no norte, as capelas de Santa Catalina e no outro lado a capela de Santo Antonio. No muro lateral ábrese a comunicación á capela de Santo André e á Corticela, que foi igrexa separada. Para facer a comunicación rompeuse a capela de San Nicolás. Na portada da Corticela, a Adoración dos Magos. A capela foi un oratorio. Aínda que de pequenas dimensións, está dividida en tres naves. Son interesantes as imaxes de Xesús no Horto das Oliveiras e o Neno Xesús, que foi do gremio dos teceláns; tamén santo Estevo, que era do gremio dos acibecheiros.


			Seguen pola nave, a capela de Sancti Spiritus, que agora se chama da Soidade, por ser colocada alí a imaxe e outras figuras do retablo desmontado do trascoro e do calvario gótico que alí había. Hai interesantes sepulturas con estatuas e as labras heráldicas.


			A capela da Concepción ou da Prima, en atención a esta confraría, é obra renacentista do mestre Xoán de Álava, que a incrustou na antiga capela de Santa Cruz. Hai nela un descendemento, de Fernández de Sande, e unha imaxe da Virxe, de pedra policromada, obra de Cornielles de Holanda.


			Na carola, a capela de San Bartolomeu, que conserva case a forma primitiva. O retablo pertence ao mestre Arnao, É moi interesante a escultura funeraria de don Diego de Castilla, feita en pedra de Coímbra. A capela foi a primitiva de Santa Fe.


			A capela de San Xoán Apóstolo, reformada, como se ve nos muros, ten as novas esculturas de santa Susana e santo Domingo da Calzada, e dous enterramentos, o da irmá do arcebispo don Juan de San Clemente, fundador do colexio no cal está actualmente o Instituto Rosalía Castro, e o do bispo auxiliar don Miguel Nóvoa Fuente, que está no chan.


			A capela de Nosa Señora da Blanca, ou dos Españas, en lembranza do fundador don Xoán de España, foi da confraría dos prateiros.


			Merece máis detemento a capela do Salvador. Forma a cabeceira da igrexa e por ela comezou a construción, dirixida polo mestre Bernardo o Vello, no ano 1075, axudado por un Roberto que podía ser o capataz dos canteiros que traballaban na obra. Máis tarde aparece o mestre Esteban, e polo ano 1109 figura Bernardo o Novo. É curiosa a planta da capela, con fondo de bóveda de canón, arco triunfal con molduras; nos lados da cabeceira, dúas exedras de planta de ferradura, con dobre rosca e imposta de nacela corrida lisa. O retablo é plateresco e foi custeado por don Alonso de Fonseca. Os capiteis levan a indicación do rei e do bispo daquela época, Afonso VI e Diego Peláez, respectivamente. Esta capela chámase tamén do rei de Francia, polo donativo de tres mil floríns feito polo soberano francés Carlos V o Sabio.


			Aparece agora ben fechada a porta Santa, que ten ao lado dúas figuras románicas, con cartelas onde se di que aquí veñen todas as xentes, que repiten “Gloria a Ti, Señor”. No que falta do século, abrirase nos anos 1993 e 1999.


			A capela da Azucena, ou de dona Mencía, por estar aquí sepultada dona Mencía de Andrade, tamén coñecida pola do Maxistral, é das primitivas. Ten retablo barroco deseñado por Casas Novoa. A estatua de dona Mencía é obra de Celma.


			Na capela de Mondragón, tamén de Santa Cruz (nomes que veñen do fundador, o cóengo don Xoán de Mondragón, e por ser patrón o marqués de Santa Cruz), é moi interesante o retablo de terracota, feito en Sevilla, representando o descendemento ou o pranto a Cristo Morto. É curiosa a bóveda e un cadro de Xoán Antonio García de Bouzas, que representa a Virxe do Socorro.


			A capela do Pilar, unha delicada obra da arte barroca, foi feita por petición do arcebispo Monroy. O seu primeiro deseñador foi o mestre Andrade, pero como tiña xa bastante idade, encargóuselle despois a Casas Novoa, que realizou unha verdadeira marabilla na bóveda, no retablo e nos demais adornos que se poden contemplar nos muros da capela. A súa sepultura, que para iso quixo facer a capela, ten a correspondente estatua, pero o máis curioso é a inscrición coas gabanzas, que comezan con este prego: “Detente, pelengrín, lee e chora”. Contrasta coa do arcebispo Alcolea, no chan da capela, que comeza “Heic compositum est”. Cando Diego Fernández de Sande traballaba o bloque para facer o Apóstolo, apareceron no medio dúas cunchas, que foron obxecto de moitos comentarios.


			Ademais de dous enterramentos na nave do sur, queda, no muro cerca do paso para o claustro, o tímpano, co relevo da batalla de Clavijo. Hai tamén pasos para a sala capitular polo claustro, para a biblioteca, para os museos e para a capela de Alba, e a seguir, o paso para a sancristía e dependencias dos cóengos.


			Deixamos para un maior acercamento a nave e a capela maior. Imos percorrendo a nave central e atopámonos con tres enterramentos: don Pedro Muñoz, diante do Santo dos Croques; á dereita, don Tomás Muñiz de Pablos, e á esquerda, don Fernando Quiroga Palacios, arcebispo e cardeal. Colga do teito unha lámpada de cristal de roca que figurou na Exposición de París do ano 1855. Os dous órganos viñeron de Salamanca por doazón do arcebispo Monroy. Neste tramo da nave estiveron o coro de pedra, obra do mestre Mateo, e o de madeira. Do teito pende a gran lámpada que veu do Senado. No cruceiro, arrimada á columna fronteira ao púlpito da epístola, hai un relicario de bronce, que ten sobre o capitel unha pequena estatua do Apóstolo; a columniña, ben traballada, é obra do século XII e no seu interior gárdase o bastón de Santiago, cun regatón que pode ser tocado coa man, meténdoa pola parte baixa do oco. Tamén se garda o bastón de san Francisco de Sena, que veu cego e recobrou a vista ao lavarse na fonte do Apóstolo, na rúa do Franco.


			Á dereita da entrada á capela, na beira do púlpito e arrimado á columna, está o esmoleiro coa imaxe de Salomé, e na esquerda o da imaxe de Santiago Alfeo coa indicación de que a esmola era para a obra. Os púlpitos, obra de Celma, resumen nos seus recadros, en relevo, grandes episodios cos favores do Apóstolo. No interior da capela a forza barroca expresa o poder do movemento que esconde o primitivo feitío románico, que contemplaron milleiros e milleiros de peregrinos. A figura que atrae todo o sentimento de devoción é a de Santiago, sentado no centro do seu camarín, onde loce a prata das doazóns feitas por prelados e fieis peregrinos devotos do santo Apóstolo. Na cima do camarín, un curioso grupo formado por Santiago camiñante peregrino e catro reis facéndolle acatamento: Afonso II, Ramiro I, Fernando V e Filipe IV, obra de Pedro del Valle, artista que fixo tamén as figuras dos anxos carpinteiros que levan o baldaquino e as virtudes que están por riba: Prudencia, Xustiza, Fortaleza e Temperanza. Máis na cima, o Apóstolo de a cabalo, obra de Mateo de Prado, e, no remate, a simbólica tumba e a luz estelar. Son valiosas as lámpadas de prata que sosteñen os candís da luz.


			Debaixo do altar, na cripta, están as cinzas de Santiago e dos discípulos Atanasio e Teodoro. Era o lugar que máis degoraban os peregrinos. Moitos pasaban a noite na igrexa e as portas non se cerraban nin de día nin de noite.


			No medio do cruceiro está pendurada unha alcachofa do extremo da corda onde se amarra o Botafumeiro. Polo outro extremo da corda uns homes de capa rubia, os tiraboleiros ou turibuleiros, tiran acompasadamente, movéndose a corda por un sistema de poleas. O incensario, o rei dos incensarios, atinxe case a bóveda nos seus extremos, porque o seu xiro é no brazo máis pequeno, do norte ao sur. Caeu dúas veces e tropezou outra contra unha columna, pero nunca feriu a ninguén.


			A garulada festiva máis leda comeza o día 24. Na mañá dese día hai as alboradas, pero ás doce en punto, ao dar a primeira badalada o reloxo da torre e asubiar o primeiro foguete, ábrese de par en par o gran portal da Quintana e fan a súa aparición na praza os xigantóns, que levan diante o Coco e a Coca. Era costume que desen tres voltas todo ao redor da praza, para seguiren o seu paseo por certas rúas da cidade. Chegan tamén os cabezudos, con acompañamento musical, que fan gala do seu saber punteando compases de xota e de muiñeira, causando extraordinaria ledicia na moitedume, formada por xentes de todas as idades, que se xuntan para presenciar o seu paso, escoitar o estrondo dos foguetes e celebrar o encontro con amigos de lonxe, que veñen á festa do Patrón. As campás, os sinos de todas as igrexas, repenican anunciando a festa.


			Moitos milleiros de xentes da campiña veñen hoxe a Compostela, principalmente pola tarde. Era antes viaxe romeira, que se facía a pé viaxando todo o día, e moitos, dous días, que agora cos medios modernos faise en poucas horas. Van á catedral e axiña pasan á praza do Obradoiro, a coller un bo sitio para poder ver os fogos de luces do aire ou os fixos, os castillos, e, como remate, a queima da fachada, que representando un monumento mudéxar se levanta na plataforma que hai no remate da escaleira, diante do Obradoiro. É como o final dunha gran batalla, por iso arde primeiro a sebe, e na mesma sebe e na fachada escóitanse os grandes estrondos e os apurados estouros, ata chegar á calma total. Rematado o festexo do fogo, as rúas que levan para a Ferradura son, durante bastante tempo, verdadeiros ríos humanos, formados polos milleiros de persoas que estiveron na praza. A festa continúa, ata abrir o día, en diferentes lugares da cidade.


			No día de Santiago as xentes enchen dun extremo ao outro, desde as primeiras horas, as naves da catedral. Aí polas dez comeza a función na igrexa, con misa solemne de pontifical e a procesión, na cal catro acólitos portan nunha anda de prata a cabeza de Santiago Alfeo. Soan as chirimías e funciona o botafumeiro. Hai, no medio da misa, a ofrenda, que fai o rei ou a persoa en quen delegue. No remate, o prelado dá a bendición papal. E acabado todo o acto litúrxico, sae a parella do Coco e a Coca cun gaiteiro, que diante do altar maior bailaban uns punteados ao compás da tocata.


			É devoción moi antiga dar un abrazo á imaxe do santo. A orixe deste costume poida que veña dos primeiros tempos da peregrinación. Para cumprir o desexo e poder chegar xunto ao santo, hai unha escaleira. A persoa piadosa acércase á imaxe e dálle o abrazo e un bico. Este afectuoso prego profunda o camiño do peregrinar na vida e trae para nós a visión do paso do Apóstolo. Nos versos de don Eladio Rodríguez González:


			O noso Santo Patrón


			é un santo tan modosiño,


			que, con cabaza e bardón,


			feito un probe pelegriño,


			recorre a pé o seu camiño


			predicando a redención


			con palabras de aloumiño.


			Anda sempre homildosiño


			e por onde quer que pasa


			acólleno con benzós


			Fala no nome de Dios


			e na fe de Dios abrasa


			as almas i os corazós.


			Outra das grandes atraccións da festa é a feira, que noutros tempos duraba varios días, pola cantidade de feirantes que a ela veñen e polos animais e obxectos que se poñen á venda. Cando se celebraban na carballeira de Santa Susana, eran clásicas as carreiras de xinetes, ás veces improvisados, que probaban o galope dos cabalos no alto da feira, cerca dos muros da igrexa.


			Debemos ter sempre presente as referencias dos poetas. Sacamos de primeira intención as procedentes dos Cancioneiros. É valioso o testemuño de Airas Carpancho, poeta compostelán do século XII, que nos deixa nos seus versos a preocupación das xentes que van á romaría, co curioso costume de acender candeas como pregaria e agradecemento dalgún logro:


			De facer romaría puxe en meu corazón


			a Santiago un día, por facer orazón,


				e por ver meu amigo logo i.


			E se facer bon tempo e mi madre non for,


			querrei andar mui leda e parecer mellor, 


				e por ver meu amigo logo i.


			Quero eu ora mui cedo probar se poderei


			ir queimar miñas candeas con gran cuita que hei,


				e por ver meu amigo logo i. 	


			Outro poeta, crego en Compostela, conta a viaxe do rei, cousa bastante frecuente, para facer a súa romaría. É unha viaxe de peregrino:


			A Santiago en romaría vén


			El Rei, madre, e prazme de coraçón


			por dúas cousas, se Deus me perdón,


			en que teño que me faz Deus gran ben:


			ca verei El Rei, que nunca vi,


			e meu amigo, que vén con el i.


			O almirante do Mar, Pai Gómez Chariño, que gañou Sevilla sendo de mouros, lembra a Santiago como santo patrón:


			¡Ai Santiago, padrón sabido,


			vós me adugades o meu amigo!


			Podiamos citar outros poetas, sen deixar fóra o rei Sabio, co milagre de Vila Sirga, e Pero Amigo de Sevilla, coa pastorela á moza que gardaba o gando. Na poesía popular lembraremos un romance e unha cantiga. O Romance de don Gaiferos, que relata a viaxe e a morte na mesma catedral:


			¿A onde irá aquel romeiro,


			meu romeiro a onde irá?


			Camiño de Compostela, 


			non sei se alí chegará.


			Ten longas e brancas barbas,


			ollos de doce mirar,


			ollos garzos, leonados,


			verdes como auga do mar.


			Os pés leva cheos de sangre


			e non pode máis andar.


			¡malpocado…! ¡Pobre vello!


			non sei se alí chegará.


			—¿A onde ides, meu romeiro,


			a onde ides meu velliño?


			—Camiño de Compostela.


			—¿A onde ides vós, soldadiño?


			—Compostela é miña terra,


			sete anos fai que marchei


			non puiden volver a ela.


			—Dígame, diga seu nome,


			cóllase a min, meu velliño,


			repare que non ten forzas


			para seguir o camiño:


			—Eu chámome don Gaiferos, 


			Gaiferos de Mormaltán;


			se agora non leño forzas


			meu esprito hamas de dar.


			Chegaron a Compostela


			e foron á catedral,


			desta maneira falou


			Gaiferos de Mormaltán:


			—Gracias, meu Señor Santiago,


			que ós vosos pés me tes xa,


			se queres tirarme a vida


			pódesma, Señor, tirar,


			porque morrerei contento


			nesta Santa Catedral.


			E o vello de longas barbas


			caieo tendido no chan;


			cerrou os seus ollos verdes,


			verdes como auga do mar.


			O bispo que esto veo,


			alí o mandou enterrar.


			Así morreo, meus señores,


			Gaiferos de Mormaltán.


			Este é un dos moitos milagres


			que Santiago Apóstol fai.


			Das cantigas populares damos como mostra aquela que pide axuda ao Apóstolo:


			Santiago de Galicia,


			espello de Portugal:


			axudádeme a vencer


			nesta batalla real.


		




		

			2 
SAN PEDRO MÁRTIR


			Foi este santo o primeiro mártir da orde dominicana. Naceu en Verona no ano 1206 e parece que seus pais eran pagáns. Foi estudar a Boloña, onde despois de escoitar a san Domingos, pregoulle que o admitise na orde. A forza de porfiar, conseguiu entrar no ano 1221. Ordenouse de crego en 1231. De Bolonia marchou a Milán, onde loitou contra os valdenses, cátaros e patorinos. De Milán foi para Como, e algún tempo estivo en Jesi, cumprindo unha pena que non merecía. Estivo tamén en Piacenza, pero volveu a Milán por ser nomeado inquisidor para Lombardía polo papa Gregorio IX. Morreu asasinado no bosque de Fermo un sábado de Pascua, o día 6 de abril de 1252. En Santiago ten culto na igrexa de Belvís.


			A igrexa de Belvís, obra do século XVIII, é de cruz latina cunha soa nave, cruceiro e cúpula. Foi construída por Fernando de Casas Novoa.


			A romaría é o día 29 de abril. Trátase dunha festa de tipo agrario, moi interesante, cos dous elementos máis afincados na vida do santo: o ramo de oliveira e a auga, que lembran o pozo e a oliveira de Piacenza. Aquí traen á igrexa froitos de esmola, unha parte dos cales os cambian cos que xunta o santo. Aínda nas últimas festas as xentes fixeron troques de semellante xeito. Notemos que moitos froitos pasaron a ser herbas, máis ou menos máxicas, e que a ramada tivo unha estima grande para curar depresións nerviosas: enfeitizados, mal de ollo, envexas e outros males de ruindade.


			Unha longa composición de tendas poñen á venda estampas, escritos, medallas, allos, figas e outras moitas cousas, que a xente merca e leva á igrexa e agarda a que sexan bendicidas para poñer nas portas das casas, nas cortes do gando ou para portar no bolso ou na carteira, porque teñen a misión de defender as persoas e mais os animais, o mesmo que as colleitas e a conservación dos froitos.


			É romaría multitudinaria de xentes campesiñas de moitas leguas de lonxe. Unha das devocións é a de defender as sementeiras das xeadas, que se se presentan nestes días e causan moito mal nos viñedos, trigos, centeos e patacas. As tres datas das xeadas máis daniñas teñen os tres nomes relacionados con tres santos: pedrete, crucete e miguelete, que se corresponden con san Pedro Mártir, a Santa Cruz e a Aparición de san Miguel. Son as xeadas que fan negrexar as viñas.


			San Pedro de Verona é moi festexado en moitos lugares, principalmente en Santiago, A Coruña, Ribadavia, Ortigueira e Tui. Pero o senso agrícola caracteriza, quizais como ningunha outra, a romaría de Belvís, en Santiago.


		




		

			3 
A VIRXE DO PORTAL


			Na parte norte do convento de Belvís, formando un saínte entre o convento e a igrexa, atópase a capela de Nosa Señora. Ten curioso nome: do Portal. A razón sostida tradicionalmente para explicar o nome é debida á súa primeira localización. Conta a tradición que a imaxe apareceu entre os cascallos dunha parede, ao abrir os alicerces para os muros do convento, e que a colocaron no portal da entrada. A súa orixe, pensa López Ferreiro, pode ser unha imaxe que estivera colocada enriba da lumieira da porta da casa do arcediago de Salnés, don Nuño Fernández, que vivía naquel sitio, onde fixo testamento no ano 1278.


			Sendo o seu lugar a protección dunha casa desde a entrada, pasaría despois á porta do convento. Moi axiña espertou devoción e comezaron a acenderlle candeas, en que reparaba o crego de San Fiz de Solovio, como outrora foran vistas ao redor da sepultura do Apóstolo. A devoción non decaeu, continuaron as candeas e as visitas á Virxe e chegou un momento en que parecía mellor levala para un altar da igrexa. Acordado o traslado, así se fixo, pero con grande asombro de todos, ao día seguinte estaba no portal. Repetiron o traslado máis veces, e sempre volveu para o mesmo lugar da porta. Como parecía que era a súa vontade estar alí, construíronlle unha capela no ano 1693, co diñeiro que xuntaba das esmolas.


			É unha valiosa imaxe de pedra, e aínda que está ben vestida, ten moitas veces roupa de finas teas. Os mantos lévanos moitas persoas para poñer riba do leito dos enfermos, coa esperanza de que a Virxe lles devolva a saúde.


			Debaixo das escaleiras que levan á capela hai unha fonte de auga moi estimada, que moitas veces, por medio dun funil, pasan pola man da Virxe.


			A romaría celébrase o día 8 de setembro, pero pode dicirse que todos os días é romaría na capela de Belvís, que nunca está sen xente. O santuario ten a súa confraría, e cóidano con moitísimo esmero as monxas do mesmo convento.


			Don Xoán Barcia Caballero compuxo para a santa uns versos, os Gozos a la Virgen del Portal, que comezan así:


			Santa María Madre de amores


			a quien veneran en el Portal,


			benigna acoge los pecadores


			que en ti su amparo van a buscar.


		




		

			4 
SANTO ANDRÉ DE TEIXIDO


			Nos acantilados da costa atlántica do concello de Cedeira, nun remansiño de pouca extensión, encóntrase o lugar de Teixido, que pertence á parroquia de Santa María de Régoa. No remanso bate un mar sempre inquedo, que brúa e ronca de tal xeito que a peneda illada coñecida pola Barca de santó André, observada un día un pouco neboento, semella a proa dun barco anunciando a súa chegada a porto. Non hai nin un metro de praia. A separación entre as leiras de labor e as ondas mariñas está feita por unha rima de pedrolos bastante grandes, como dun gran derrubamento de torre ciclópea. Os acantilados son, en moitos puntos, de asombrosa verticalidade e moita altura. A serra da Capelada vén meterse no mar, sen encostas rebaixadas. Quen se arrime ao acantilado escoitará o bruído profundo, coma se o monte da Herbeira ou o Curutelo tivesen grandes motores para tirar da serra.


			Vellos camiños cruzan a Capelada ata Teixido, topónimo que parece proceder dos teixos. O vieiro máis coñecido era o camiño dos romeiros, que comezaba en Porto do Cabo, a pouco máis de dúas leguas do santuario. Coincidían na vella ponte romana, sobre o río das Mestas, o camiño que viña das Somozas e o de Valdoviño, que xa se xuntaban antes da ponte, en Porto de Arriba. Polo primeiro viñan os de Castela, Ourense e Lugo; e polo de Valdoviño, os de Portugal, Pontevedra e A Coruña. Unha particularidade hai que destacar: as caldupeiras, mulleres que situadas en certos lugares, á beira do camiño, preparaban o caldo, que servían en cuncas de barro por poucos cartos. A musa popular dá conta de semellante costume:


			Indo para San Andrés


			aló no Porto do Cabo,


			díxome unha caldupeira:


			—Romeiriño, ¿queres caldo?


			—Non, señora, que me escaldo.


			—Romeiriño, ¿queres viño?


			—Si, señora, un papadiño.


			Este camiño xa só se usa por xentes estudosas, como don Rafael Usero, autor da obra máis completa sobre do santuario e o seu contorno, a quen seguimos no noso relato da romaría.


			Unha nota característica deste camiño son os amilladoiros, que quizais poderán chamarse noutros lugares humilladoiros, grandes moreas de pedras que foron xuntando os romeiros, levando cada un unha e botándoa no montón. Polos datos que temos doutros montóns semellantes, sabemos que estes se fixeron onde morrera unha persoa de morte natural ou de desgraza, por golpe casual ou morte violenta. O máis novo dos amilladoiros estaba comezado hai poucos anos, no lugar onde morrera un home que regresaba do santuario. En moitos, hai unha cruz que sinala o feito da morte. Nas proximidades de Santo André había máis de vinte. Moitos desapareceron, e por non ser usado o camiño, xa non aumentan.


			Cerca de tres amilladoiros está o Cristo dos Carrís, por onde pasaba o camiño. Hai tesouros encerrados en tres grandes olas: unha ten ouro, outra prata e a terceira arsénico. Se alguén destapa a de arsénico, morre instantaneamente polos efectos do veleno. Por semellante razón, ninguén se atreveu a destapar ningunha. Hai semellante tesouro debaixo da Fonte das Virtudes. Non fallan os encantos de fermosas mulleres mozas e con enormes cantidades de ouro, que fa­rían millonario a quen casase con elas. Unha é nada menos que a mesma Pena do Encanto e outras están no Coto dos Fondás. De remate hai que deixar constancia dunha casa somerxida.


			O camiño dos romeiros vai chegando ao seu remate. Baixa a costa grande: no océano, as illas Gaveiras. A máis grande é a Barca de santo André, en que chegou o santo, que como a da Virxe da Barca, transformouse en barca de pedra. Santo André desembarcou, e como non lle agradaba o sitio, díxolle Noso Señor:


			Quédate eiquí, San Andrés,


			que de vivos ou de mortos


			todos te virán ver.


			Santo André queda aquí por orde de Noso Señor e fórmase, ou polo menos consolídase, o lugar de Teixido, de orixe descoñecida. O romeiro vén con gran devoción para pagar a orde de vir ver o santo, pois todos deprenderon moi ben aquilo de: “A Santo André de Teixido vai de morto quen non foi de vivo”.


			O romeiro vai agora rezando ata o adro da igrexa, edificio de sinxela nobreza, con torre na parte esquerda da fachada, de forma rectangular e dous corpos. O primeiro, o das campás, e o segundo, o da cúpula, que remata coa cruz. Dentro chama a atención o retablo barroco, de gusto popular, con columnas, onde se ven os abundantes acios que nos mostran unha ampulosa riqueza ribeirá, como proba de que nunca faltará un dos elementos da Eucaristía. Ten nos dous camaríns centrais a imaxe de santo André, unha de tamaño natural, de boa talla nas mans e na cabeza. No outro camarín, unha imaxe tamén de santo André, de talla. Houbo outra imaxe cun relicario. Debe ser a que parece que tiña un dedo do santo. A comezos do século viñeron varias mulleres de Cotobade en peregrinación a Teixido. Unha, máis atufada que as outras, tivo este diálogo co cura que aquel día estaba na igrexa:


			—Señor abade, nós queremos ver o santo.


			—Aí está, no altar.


			—Señor, nós vimos de lonxe, e queremos ver o santo de carne.


			E foilles mostrando o santo que querían ver, seguramente a imaxe-relicario que gardarían na sancristía.


			Nos outros camaríns están os apóstolos, e, na parte superior, o Pai Eterno mostrando a Noso Señor cravado na cruz. No remate, o Espírito Santo en forma de pomba coroando un curioso motivo barroco.


			O romeiro require moitas cousas: dar a súa esmola e outras que lle encargan os veciños, cumprir o seu voto particular, facer algunha penitencia, rezar un rosario ou dous, andar de xeonllos, entregar algún exvoto. Figuran os ataúdes de persoas que estiveron á morte e, ofrecidos a santo André, sandaron. Tamén se lle pon o santo, unha imaxe pequena, que se lle coloca ao romeiro sobre a cabeza e en cada ombreiro, dicindo ao mesmo tempo:


			O santo que che deu a enfermedá


			que che dé a sanidá,


			polo poder que Dios ten,


			e san Andresiño. Amén.


			Forma parte da visita baixar deica a Fonte do Santo, que se atopa no fondo da costa onde está o santuario. A tradición sinala que o manancial nace debaixo do altar maior da igrexa. A auga sae por tres canos que, segundo indican, teñen o mesmo chorro no verán que no inverno. O romeiro bebe dun ou dos tres canos, e moitos levan para a súa casa unha garrafiña chea para dar aos familiares. É un pouco a fonte da sorte. Pregúntase por mediación dunha miga de pan. Se aboia, e polo tanto non afonda, vaise cumprir o que se pediu; se afonda, non se cumpre. Pode indicar tamén que o interesado volverá outra vez, ou que xa non volverá, por estar cerca o fin dos seus días.


			Seguindo un camiño, pódese chegar ao mar sen praia, onde se colle a herba de namorar, que se debe gardar moi ben, como indica a cantiga:


			A herba de namorar,


			a herba namoradeira,


			a herba de namorar,


			lévocha na faldriqueira.


			Cerca do caravel mariño ou herba de namorar nacen os xuncos chamados de ben parir, pola propiedade que teñen de axudar no alumbramento. Tamén se atribúe ao caravel o ser planta xeracional.


			Os romeiros moitas veces durmían cerca da igrexa e regalaban os ollos vendo no ceo o Camiño de Santo André, que unha tía miña me asegurou que remataba mesmo sobre a capela. É a Vía Lactea ou Camiño de Santiago, que en moitos sitios se chama de Santo André, e ata poida que se chame así nos alcances da vista desde o santuario e as súas proximidades, pola posición xeográfica que ten.


			Polo cumprimento de facer a viaxe de morto, xorde unha das crenzas máis curiosas: a de ir en forma de animal. Ninguén lle fai mal a calquera ser que vaia camiño de Santo André. Na súa obra Un ollo de vidro, que son as memorias dun esquelete, Castelao refire a seguinte pasaxe entre un pai e mais o fillo:


			Hoxe meu pai, cun lagarto apreixado nas mans, faloume deste xeito:


			—Teño de ir ó Santo Andrés de Teixido para cumprir unha oferta que fixen e non cumprín en vida. A miña alma ten de encarnar neste lagarto e moito tempo tardarei en voltar. Recoméndoche que leñas conta da miña cova e que de vez en cando botes unha ollada ó meu esqueleto, pois teño un veciño coxo e pode roubarme unha perna.


			Pode ser unha caveira que descobren dous mozos e que a levan a patadas ata a igrexa. Entón a caveira dálles as grazas dicindo que ela en por si non sería capaz de dar chegado á fin da viaxe. Relato que ten paralelos noutras manifestacións literarias.


			O máis curioso é a viaxe que se fai cun morto en espírito. Diante dunha evidente falta de cumprimento da promesa por un familiar morto, acordan cumprila con el, para o cal van avisalo á sepultura, indicándolle que ao día seguinte van a Santo André. No autocar sacan o seu billete e faise a viaxe ao seu lado. Se hai que cambiar de coche, avísano. Báixase logo con el, e cando chegan a Santo André dinlle onde están, para que non se perda. Traen para el comida, que dan a un pobre. Fan o mesmo de volta á casa. Despois acompáñano ao cemiterio e déixano espiritualmente na sepultura. Algunha vez, cando realizan semellante viaxe, abren a porta do nicho ou a tampa da sepultura.


			Para conseguir a saúde, poden procurar unha roupa do culto: unha alba, unha casula ou aínda a capa do santo.


			Pode facerse a viaxe para ter familia e, ao parecer, úsase calquera lugar como cama, o mesmo que en Fisterra.


			A romaría de Teixido faise, como a de Compostela, todos os días do ano, pero principalmente durante o verán. O calendario festivo máis completo é o que trae Usero na súa obra sobre o santuario: venres, sábado e domingo de Pentecoste; o 24 de San Xoán; desde o 16 de agosto ao 9 de setembro, que é a temporada das grandes romaxes, sobre todo o día 8 de setembro, celebrándose unha misa solemne pola alma de cantos deixaron esmolas ao santo. Están considerados días de romaría, o terceiro venres, terceiro sábado e terceiro domingo de setembro; o 29 de setembro; e desde o 27 ao 30 de santos. O día 30 é Santo André, e hai festa solemne en Teixido, pero é máis solemne a do 8 de setembro.


			Durante moito tempo, era moi frecuente ver xente con hábitos, costume que xa case desapareceu. O hábito era de calquera tea e de calquera color, con abertura pola cabeza e, ás veces, capucho. Maciñeira dicía que


			consistían, xeralmente, nun túnico branco orleado con cenefas de color, formando grecas, meandros, ondas ou simples listas, cinguido á cintura unhas vegadas e outras solto.


			Quedan aínda penitentes, homes e mulleres, que non só percorren o adro de xeonllos, senón que baixan a costa que vén dar ao santuario. Moitas veces teñen que baixar de gatas.


			Deben ser mencionados outros camiños, polos que pasaron moitos milleiros de ofrecidos a cumprir as promesas feitas ou para verse redimidos de viaxar de mortos. Hai o camiño de Cedeira, por Régoa e as Barrosas, con magnífica vista desde Cimal da Costa. A Costa de Cedeira é a máis curta e a máis empinada das tres. Sinala Usero a variante que se facía non hai moito polo camiño veciñal de Chimparra, desde onde se seguía por cortalumes, enlazando despois coa pista forestal que vai dar ao santuario.

